
Annotatsiya. Mazkur maqolada mamlakatimizda ta’lim-tarbiya sohasida yuz 

berayotgan islohotlar, globallashuv davrida malakali va raqobatbardosh kadrlar 

tayyorlashda ta’limning uzviylik tamoyiliga amal qilish va yechimini kutayotgan 

ba’zi muammolar haqida fikr yuritilgan. 

Kalit so‘zlar: ta’lim, tarbiya, globallashuv davri, yetuk mutahassis, raqobat, 

sifat, kadrlar tayyorlash. 

Abstraktnыy. V dannoy state razmыshlyayutsya reformы, proisxodyaщie v 

sfere obrazovaniya v nashey strane, soblyudenie prinsipa chestnosti obrazovaniya 

pri podgotovke kvalifitsirovannыx i konkurentosposobnыx kadrov v epoxu 

globalizatsii, a takje nekotorыe problemы, ojidayuщie resheniya. 

Klyuchevыe slova: obrazovanie, vospitanie, epoxa globalizatsii, zrelыy 

spesialist, konkurensiya, kachestvo, podgotovka kadrov. 

Abstract. This article reflects on the reforms taking place in the field of 

education in our country, compliance with the principle of educational integrity in 

the preparation of qualified and competitive personnel in the era of globalization, as 

well as some problems awaiting solutions. 

Key words: education, upbringing, era of globalization, mature specialist, 

competition, quality, personnel training 

 

Kirish. Global o‘zgarishlar davrida ta’lim-tarbiyaga ehtiyoj har qachongidan  

ham ortib bormoqda. Chunki hayot o‘zgarish sur’atlari tezlashadi. Bu, avvalo, 

mustaqillik tufayli ta’lim-tarbiyaning g‘oyaviy-mafkuraviy asoslari, negizlari 

tubdan o‘zgarganligi bilan bog‘liq, ya’ni, ta’lim-tarbiya sohasi tubdan isloh 

etilmoqda, u yagona kommunistik g‘oya tamoyillari, maqsad va vazifalaridan xalos 

bo‘ldi. Ta’lim-tarbiya sohasida dunyoda erishilgan yutuqlarga, axborot 

kommunikatsiya tizimi, pedagogik texnologiyalarni joriy etgan holda ta’limni 

amalga oshirishga, ta’lim sohasiga yangi innovatsiyalarni joriy etish davlat siyosati 

darajasida e’tibor berilmoqda. Uning yutuqlarini, ayniqsa, ta’lim va tarbiyaning 

uzviy bog‘liqligi, bu jarayonning har tomonlama kamol topgan insonni 

shakllantirishga yo‘naltirilganligini  dunyo e’tirof etmoqda.  

Bu sohadagi muhim islohotlardan biri yangi, shu bilan birga xususiy  oliy 

ta’lim muassasalarining tashkil etilayotganligi, zamonaviy ta’lim yo‘nalishlari va 

mutaxassisliklari, ayniqsa, xalqimizning orzusiga aylanib qolgan sirtqi va kechki 

bo‘limlarning ochilishi, qabul kvotalarining oshirilishi hisoblanadi.  

          Asosiy qism.  Fan yuqori malakali mutaxassisni tayyorlovchi va 

ulardan foydalanuvchi, ilg‘or pedagogik va axborot texnologiyalarini ishlab 

chiqaruvchi bo‘lib, «kadrlar tayyorlash milliy tizimida tabiat va jamiyat taraqqiyoti 

qonuniyatlari to‘g‘risidagi yangi fundamental va amaliy bilimlardan foydalanishni, 

yuqori malakali ilmiy va ilmiy-pedagog kadrlar tarkibini shakllantirishni, ulardan 

ta’lim tizimida unumli foydalanishni, shuningdek, kadrlar tayyorlash jarayonining 

ilmiy tadqiqotlar infrastrukturasini yaratish, ta’limning axborot tarmoqlarida 

foydalanish uchun bilimning turli sohalari bo‘yicha axborot bazasini shakllantirishni 

hamda ilmiy tadqiqotlar darajasiga yangicha qarashlar zamirida yosh olimlarning, 

ilmiy-pedagogik xodimlarning ijtimoiy mavqei va obro‘sini oshirishni va shu 

kabilarni qamrab oladi»1. 

                                                         
1 Barkamol avlod orzusi //Tuzuvchilar Sh.Qurbonov, H.Saidov, R.Ahliddinov. – Toshkent: Sharq 

nashriyot-matbaa konserni Bosh tahririyati, 1999. – 172-bet. 

Milliy model Konsepsiyasining mazmuni o‘zbek xalqining milliy turmush 

tarzi va ma’naviy-axloqiy an’analari bilan hamnafasdir. Zero, xalq orasida qadimdan 

«ma’rifatli inson» tushunchasi qo‘llanilib kelingan bo‘lib, u o‘zida keng ma’noni 

ifoda etadi. Bilim olishga intilish, ma’rifatli bo‘lish o‘zbek xalqi, millatining 

ruhiyatida ustuvor o‘rin tutuvchi omil sanaladi. Ma’rifatlilik – faqatgina bilim va 

malakaga ega bo‘lish emas, ayni vaqtda chuqur ma’naviy axloq hamdir. Bilimli, 

komil inson qiyofasida ana shunday xislatlarga ega shaxslar namoyon bo‘ladi. 

Shuning uchun ham kadrlar tayyorlash milliy modelining butun mohiyati o‘zbek 

xalqining milliy tarixi va hayot tarzi bilan bog‘lanib ketgan.  

Mustaqil O‘zbekiston Respublikasida o‘ziga xos, takrorlanmas, tarixiy 

an’analarga asoslangan hamda bugungi kun talablariga to‘la javob bera oladigan 

kadrlar tayyorlash milliy modeli yaratildi.  

Globallashuv davrida malakali va raqobatbardosh kadrlar tayyorlashda 

ta’limning uzviylik tamoyiliga amal qilish har qachongidan ham muhimdir. 

Mashhur xitoy faylasufi Konfutsiyning shunday hikmati bor: agar sen xalqingni bir 

yil boqmoqchi bo‘lsang, bug‘doy ek, o‘n yil boqmoqchi bo‘lsang, daraxt ek, agar 

asrlar davomida boqmoqchi bo‘lsang, bilim, ilm ek. Bugungi kunda ilm-fanga 

qaratilayotgan e’tibor yurtimizning porloq kelajagi sari tashlangan dadil 

qadamlardan biridir. Shu bilan birga sohada e’tibor qaratish, hal etish zarur bo‘lgan 

muammolar ham talaygina. Masalan, talabalar bilimini baholash tizimi bugungi kun 

talablariga javob bermayotganligi hammaga ayon haqiqat. Mana shuning oqibatida 

talabalarimizning ko‘pchiligi qunt bilan fanlarni o‘zlashtirish o‘rniga internetdan 

tayyor mavzularni, referatlarni, hattoki, butun boshli bitiruv malakaviy ishlarni ham 

ko‘chirib olib taqdim etmoqdalar. Ikkinchidan, ta’limning barcha yo‘nalishlarida 

o‘zbek tili va adabiyoti fanlarini o‘tish zaruriyatga aylanmoqda, bunga sabab 

bitiruvchilarimizning ko‘pchiligi og‘zaki va yozma nutqi haminqadar bo‘lib, 

maktab, litseylarda o‘z fanini ham tushuntira olmay, qiynalib qolayotganlari ayni 

haqiqat. Avvallari ishlab chiqarish tayyor kadrlar kuchi va salohiyatidan 

foydalanuvchi iste’molchi sifatidagina faoliyat olib borgan bo‘lsa, bugungi kunda 

ushbu faoliyatning mazmuni tubdan o‘zgardi. Endilikda ishlab chiqarish kadrlarni 

tayyorlash sifati va saviyasiga nisbatan o‘z talablarini qo‘ya oladi. Shu bilan birga 

sifatli hamda yuksak saviyali mutaxassisni tayyorlab yetishtirish yo‘lida uzluksiz 

ta’lim hamda fan tarmoqlarining moliyaviy, moddiy-texnik jihatdan qo‘llab-

quvvatlash majburiyatini o‘z zimmasiga oladi.  

Uchinchidan, o‘qishga kirishda test savollari abiturientning mantiqiy fikrlash 

qobiliyatini, og‘zaki va yozma savodxonligini aniqlash imkonini bermayotganligi 

ham bunga sabab bo‘lmoqda.  

To‘rtinchidan, professor-o‘qituvchilarning faoliyatini, bilimini baholashning 

yagona zamonaviy tizimi mavjud emasligi O‘zbekiston Respublikasi Prezidentining 

“Oliy ta’lim muassasalarida ta’lim sifatini oshirish va ularning mamlakatda amalga 

oshirilayotgan keng qamrovli islohotlarda faol ishtirokni ta’minlash bo‘yicha 

qo‘shimcha chora-tadbirlar to‘g‘risida”gi qarorida ham ta’kidlab o‘tilgan. Bir o‘quv 

yili davomida 10dan ziyod maqola yozib, anjumanlarda ishtirok etgan, qo‘llanma 

yoki risola chop ettirgan o‘qituvchiga ham, birorta maqola yozmagan, natija 

ko‘rsatmagan, faoliyati past  o‘qituvchiga ham bir xil munosabat kishini 

taajublantiradi. Shu bois ko‘pchilik oliy ta’lim muassasalarida rag‘batlantirishning  

innovatsion yo‘llarini ishlab chiqish zarurati sezilmoqda. 

 Maqsadimiz komil insonni tarbiyalaydigan mutaxassisni har tomonlama 

yetuk kadr qilib chiqarish ekan, unga ta’lim-tarbiya beradigan professor-

o‘qituvchining mehnatini ham zamonaviy tizim asosida baholaydigan  yangi 

yo‘llarni kashf etish zarurligini tezkor zamon yaqqol ko‘rsatib turibdi. Bu 

yo‘nalishda “talabaning o‘zlashtirish darajasi – professor-o‘qituvchilar faoliyatini 

baholashning asosiy mezoni” tamoyilini joriy etish o‘qituvchining ham, talabaning 

ham o‘z ishiga munosabatini o‘zgartira olish mexanizmlaridan biriga aylansa, ajab 

emas. 

        Xulosa. Istiqlol davrida Milliy dasturning bosh maqsadi  komil inson va 

malakali, raqobatbardosh  mutaxassisni tayyorlashdan iborat. Malakali mutaxassis 

bugunning ta’biri bilan aytganda, zamon talablariga javob bera oladigan, o‘z 

sohasini, shu bilan birga yangi axborot texnologiyalarini, chet tillardan birini yaxshi 

biladigan, raqobatga dosh bera oladigan kadr hisoblanadi. Shu bilan birga qalbida 

mustaqil Vatanini sevish, uni asrab-avaylash tuyg‘usi yuksak bo‘lgan, uni o‘zining 

o‘quvchilariga yuqtira biladigan, zardushtiylarning muqaddas kitobi “Avesto”da 

aytilganidek, “ezgu fikr, ezgu so‘z, ezgu amal”ni bosh mezon qilib olgan 

mutaxassisgina globallashuv davrining sinovlaridan o‘ta oladi.  

